
Ἰσοκράτους, Περὶ ἀντιδόσεως §79‐81 

[79] Οἶμαι δὴ πάντας ἂν ὁμολογῆσαι τοὺς νόμους πλείστων καὶ μεγίστων ἀγαθῶν αἰτίους 

εἶναι τῷ βίῳ τῶν ἀνθρώπων∙ ἀλλ’ ἡ μὲν τούτων χρῆσις τοῦτ’ ὠφελεῖν μόνον πέφυκεν, τὰ 

κατὰ  τὴν  πόλιν  καὶ  τὰ  συμβόλαια  τὰ  γιγνόμενα  πρὸς  ἡμᾶς  αὐτούς∙  εἰ  δὲ  τοῖς  λόγοις 

πείθοισθε  τοῖς  ἐμοῖς,  ὅλην  τὴν  Ἑλλάδα  καλῶς  ἂν  διοικοῖτε  καὶ  δικαίως  καὶ  τῇ  πόλει 

συμφερόντως.  [80]  χρὴ  δὲ  τοὺς  νοῦν  ἔχοντας  περὶ  ἀμφότερα  μὲν  ταῦτα  σπουδάζειν, 

αὐτοῖν δὲ τούτοιν τὸ μεῖζον καὶ τὸ πλέονος ἄξιον προτιμᾶν, ἔπειτα κἀκεῖνο γιγνώσκειν, 

ὅτι  νόμους  μὲν  θεῖναι  μυρίοι  καὶ  τῶν  ἄλλων  Ἑλλήνων  καὶ  τῶν  βαρβάρων  ἱκανοὶ 

γεγόνασιν, εἰπεῖν δὲ περὶ τῶν συμφερόντων ἀξίως τῆς πόλεως καὶ τῆς Ἑλλάδος οὐκ ἂν 

πολλοὶ  δυνηθεῖεν.  [81]  Ὧν  ἕνεκα  τοὺς  ἔργον  ποιουμένους  τοὺς  τοιούτους  λόγους 

εὑρίσκειν  τοσούτῳ  χρὴ  περὶ  πλείονος  ποιεῖσθαι  τῶν  τοὺς  νόμους  τιθέντων  καὶ 

γραφόντων,  ὅσῳ  πέρ  εἰσι  σπανιώτεροι  καὶ  χαλεπώτεροι  καὶ  ψυχῆς  φρονιμωτέρας 

δεόμενοι τυγχάνουσιν, ἄλλως τε δὴ καὶ νῦν. 

 


